
Месяца мая в 28-й день

Преподобныя Елены Дивеевския

На малей вечерни
На Господи, воззвах: стихиры на 4, глас 2:
Киими похвальными песньми/ воспоим преподобную Елену,/ от юности Бога возлюбившую,/ кроток нрав имевшую,/ имже кроткому Господу Иисусу благоугодившую,/ Егоже молит о спасении душ наших?
Киими похвалами/ согласно прославим Елену богомудрую,/ ангельскому житию подражавшую/ и паче сияния солнечнаго/ благодатию Святаго Духа блистающую/ и молящуюся о спасении душ наших?
Киими словесными венцы/ украсим Елену досточудную,/ добродетели цвет неувядаемый,/ ангельския чистоты ревнительницу,/ непорочную невесту Христа Бога нашего,/ Егоже молит о спасении душ наших?
Кое сплетем ти славословие,/ преподобная мати Елено?/ Посещаеши бо вся, притекающия к раце мощей твоих,/ от страстей покрываеши,/ от бед избавляеши/ и молишися прилежно Богу/ о спасении душ наших.

Слава, глас 3:

Украшена добротами красоты Божественныя,/ ангелов доброты зриши, мати преподобная,/ и богатно чудеса источаеши,/ всем, с верою приходящим к честным мощем твоим,/ и молишися прегрешений оставление даровати/ празднующим святую память твою.

И ныне, праздника, или Богородичен.
   На стиховне стихиры, глас 1:

Преподобнаго Серафима чадо возлюбленное,/ егоже молитвами окормляема,/ море житейское безбедно преплыла еси/ и, пристанища спасительнаго достигши,/ райскаго веселия наслаждаешися, богоблаженная.

Стих: Дивен Бог во святых Своих,/ Бог Израилев.

Исполньшися даров духовных,/ недуги неисцельныя целиши/ и огненное опаление уставляеши,/ духи лукавыя отгоняеши/ и всем в печалех помогаеши, досточудная.

Стих: Честна пред Господем/ смерть преподобных Его.

Преподобная мати Елено,/ ты, всем сердцем Бога возлюбивши,/ Вышняго Царствия достигла еси,/ помози и нам дух кротости и смирения стяжати/ и в покаянии житие провождати.

    Слава, глас 3:

На земли в послушании подвизавшися/ и временную смерть претерпевши,/ яко голубица младая, на Небеса возлетела еси,/ позлащенне же криле добродетели стяжавши,/ в райстей обители вогнездилася еси,/ преподобная мати Елено.
        И ныне, праздника, или Богородичен.
Тропарь писан на велицей вечерни

На велицей вечерни
На Господи, воззвах: стихиры на 8, глас 1.
Подобен: Небесных чинов:
Небесных чинов Радование,/ Пресвятая Богородица Дева,/ яви удел Свой во вселенней/ и сподоби тя, преподобная Елено,/ избранницею Ея быти и начальницею обители пречудныя./ Молися, блаженная мати, о любовию чтущих тя.

Небесную Помощницу имущи,/ вражиих наветов не устрашилася еси/ и из глубины души к Ней тепле воззвала еси:/ Владычице, спаси и приими обет мой./ И тако силою Заступницы Державныя/ козни лукаваго посрамила еси, всеблаженная.

Память твою, Елено, светло празднуем,/ ты бо, вольным стремлением тесную стезю избравши,/ светом покаяния сердце свое озарила еси/ и, к ревности жития монашескаго себе подвигши,/ Жениха Небеснаго всею душею возлюбила еси,/ волею нас ради Пострадавшаго и Искупившаго вся./ С Нимже ныне в радости воскресения пребываеши.
Глас 4:
Любовию Христовою уязвившися, мати Елено,/ преподобнаго Серафима смиренно просила еси,/ еже во иночестем чине Богу послужити./ Старец же три лета со тщанием тя испытоваше,/ послежде на жительство во обитель Дивеевскую посла,/ идеже ты, в молитве и молчании пребывающи,/ образ благонравнаго жития показала еси,/ темже и достойная наследница райския обители явилася еси.
Мироносицы жены утру глубоку/ ароматы вземше,/ ко гробу Господню приидоша,/ ты же, богомудрая мати Елено,/ мятежа мирскаго избегши,/ тихаго пристанища обители достигла еси/ и, тепле слезы проливающи,/ благоухание молитвы чистейшия,/ яко миро, Спасу принесла еси./ Божественныя же благодати световидными лучами просвещаема,/ светом богоразумия и наша сердца озари,/ верою славящих тя.

Преподобным Серафимом благословенная,/ таинственная начальнице Мельничныя обители,/ преподобная мати Елено,/ послушание того усердно исполняющи,/ чистоту в храме Божии тщательно хранила еси,/ в немже, яко в чертозе украшеннем, всегда пребывала еси./ Помози и нам, богоблаженная мати,/ чистоту сердца соблюдати/ и храм Божий со усердием посещати.
Глас 5.
Подобен: Радуйся, Живоносный Кресте:
Радуйся, невесто Христова, Елено всеславная!/ Ты, Невесту Неневестную непрестанно песнословящи,/ смирением к высоте добродетелей вознеслася еси/ и к подвигом неослабным потекла еси, зовущи:/ сердце мое да возвысится к Тебе, Слове!/ Емуже и обручилася еси, чин ангельский приимши./ Моли, богоблаженная, мир мирови даровати/ и душам нашим велию милость.

Радуйся, преподобная мати наша Елено,/ ангельския чистоты ревнительнице!/ Ты, оружие воздержания и щит молитвы присно держащи,/ правило благочестия и образ иноческаго жития явила еси./ Темже заступлением твоим плодоносны Господеви нас соделай,/ и моли мир мирови даровати/ и душам нашим велию милость. 
Слава, глас 6:
Преподобная мати Елено,/ сердце твое обитель Святаго Духа соделала еси,/ из негоже благость любве Христовы источашеся,/ понеже милостыню тайно творила еси/ и сестер, в скорби сущих,/ словом добрым утешала еси./ Темже предвари на помощь тя призывающим,/ и испроси у Бога нам мудрости духовныя/ и прегрешений оставление.
И ныне, праздника, или Богородичен. 
Вход. Прокимен дне. И чтения три преподобническая.
На литии стихира, глас 4:
Днесь инокинь множество сошедшеся,/ любовию воспевают тя,/ преподобная мати Елено,/ ты бо, светло украсивши светильник елеем любве и милости,/ в сретение Жениха Христа радостно притекла еси/ и в Чертог украшенный невестолепно возшла еси./ Темже, яко дерзновение имущи,/ моли милостиваго Бога/ от бед Отечеству нашему избавитися,/ мирови мир даровати/ и душам нашим велию милость. 
Слава, и ныне, праздника или Богородичен.
На стиховне стихиры, глас 5:
Преподобная мати наша Елено,/ ты, в посте, молитве и богомыслии пребывающи/ и красотою нрава красящися,/ совершенным смирением, кротостию и милосердием Владыце Христу послужила еси./ Мы же, ублажающе тя, во умилении зовем:/ не отметайся от нас, чад твоих,/ и подаждь скорбящим утешение,/ в бедах всем поможение/ и моли спастися душам нашим.

Стих: Дивен Бог во святых Своих,/ Бог Израилев.

Преподобная мати наша Елено,/ ты, чисте и богоугодне на земли поживши,/ верная служительница Чистыя Девы явилася еси/ и над устроением святыя Ея Канавки усердно потрудилася еси./ Мы же, ведуще твое дерзновение к Пречистей Богородице, сице вопием:/ моли обитель Дивеевскую во благолепии сохранити/ и спастися душам нашим.

Стих: Честна пред Господем/ смерть преподобных Его.

Преподобная мати наша Елено,/ красный цвете целомудрия,/ благости и любве исполнение,/ веры неугасимая свеще,/ монашествующих путеводительнице/ и неусыпная о всех предстательнице!/ Испроси нам благодать Пресвятаго Духа,/ радости блаженныя Того приятия/ и спасение душам нашим.

Слава, глас 2:
Преподобная мати Елено,/ ты, послушанию преподобнаго Серафима навыкши/ и словеса того в сердце слагающи,/ откровений о обители Дивеевстей сподобилася еси/ и, свято хранящи вся тебе заповеданная,/ наставлением того верно последовала еси./ В храме же Божии, псалмы неустанно возносящи/ и на Крест Христов со умилением взирающи,/ о мире всего мира молилася еси,/ взывающи к Заступнице Усердной:/ Пресвятая Богородице, спаси нас.

И ныне, праздника, или Богородичен. 
Тропарь, глас 1:
Добродетельми кротости, смирения и воздержания просиявши,/ таинственная начальница Мельничныя общины в Дивееве явилася еси,/ преподобная мати наша Елено,/ даже до смерти в совершеннем послушании/ старцу Серафиму пребыла еси/ и Господа лицезрети сподобилася еси./ Испроси нам дерзновение Ему Единому служити/ во спасение душ наших.
На утрени
По 1-м стихословии, седален, глас 7:
Яко звезда утренняя и солнце светлое, возсия днесь память твоя, преподобная мати Елено. Темже молим тя: ум наш, нерадением омраченный, просвети и подвигни сердца монашествующих постническому твоему житию подражати.
Слава, и ныне, Богородичен:

Удивишася, Чистая, лицы Ангельстии, како Причастница суща богатейшия радости Небесныя, во юдоли скорбей человеческих присно пребываеши, и ко всякому воплю молитвы матерски тщишися, и благодать раздаеши неиждиваемую, больных исцеляющи и печальных утешающи, Дево Мати Господня, сокровище пространнейшее милости Божественныя.
По 2-м стихословии седален, глас 1:
Осияема ныне непрестанною славою Пресвятыя Троицы, мати наша Елено, и Божественнаго веселия и радости исполнена, тепле о нас молися на Небесех, во еже избавитися нам муки вечныя.

Слава, и ныне, Богородичен:

О Тебе радуемся и Тя прославляем, Дево Пречистая, яко Невместимаго вместила еси, Егоже присно моли о спасении душ наших.
Величание:

Ублажаем тя,/ преподобная мати наша Елено,/ и чтим святую память твою,/ ты бо молиши о нас/ Христа Бога нашего.

Псалом избранный: Терпя, потерпех Господа:
По полиелеи седален, глас 2:
Како воспоим терпение и послушание твое, преподобная мати? Ты бо, наставленьми преподобнаго Серафима укрепляема, благословение того на иноческий подвиг кротце ожидала еси, последи же, воли Божии повинующися, временную кончину во смирении прияла еси. Моли спастися душам нашим.

Слава, и ныне, Богородичен:
Радуйся, Ангелом радость мира приемшая; радуйся, рождшая Творца Твоего и Господа. Радуйся, сподобльшаяся быти Мати Божия.

Степенна, 1-й антифон 4 гласа. Прокимен, глас 4: Дивен Бог во святых Своих,/ Бог Израилев. Стих: В церквах благословите Бога, Господа от источник Израилевых. Всякое дыхание: Евангелие от Матфеа, зачало 104.
По 50-м псалме стихира, глас 6:
Радуйся и веселися обителе Божия Матере,/ обогатившаяся многоцелебными мощами/ преподобныя Елены досточудныя!/ Днесь бо воистину священный/ и радостный праздник наста,/ непорочная невеста Христова/ песньми духовными ублажается,/ небеса убо достойно веселятся,/ земля же радуется,/ инокини, молитвами тоя хранимии, ликуют,/ вернии благодать исцелений обретают,/ совершающе светлое торжество.
   Канон, глас 8.
                                                  Песнь 1

Ирмос: Колесницегонителя фараоня погрузи/ чудотворяй иногда/ Моисейский жезл, крестообразно поразив/ и разделив море,/ Израиля же беглеца, пешеходца спасе,/ песнь Богови воспевающа.

Чистоту помышлений даждь ми, Спасе мой, еже воспети чистотою Ангелом подобную, богоблаженную Елену, славную угодницу Христову.
Киими похвалами восхвалим преподобнаго Серафима, возрастившаго во уделе Божия Матере дивную подвижницу и теплую о нас молитвенницу?
Наставлениям духовнаго отца твоего, великаго старца Серафима, усердно последовавши, мати Елено, истинное послушание стяжала еси.

Богородичен: Радуйся, Пресвятая Госпоже, освятившая Дивеево Твоим пришествием; радуйся, насадившая веру истинную. Радуйся, собравшая монашествующих множество.

Песнь 3
Ирмос: Небеснаго круга Верхотворче, Господи,/ и Церкве Зиждителю,/ Ты мене утверди в любви Твоей,/ желаний краю, верных утверждение,/ Едине Человеколюбче.

Во обитель Дивеевскую притекла еси, идеже, усердно подвизавшися, узким путем послушания даже до смерти шествовала еси. Помози и нам, преподобная мати, добродетель послушания стяжати.
Девственными добротами просвещена, богоблаженная Елено, Чистому Слову уневестилася еси и, плотския страсти умертвивши, Того живоносным стопам последовала еси.
Позлащенне криле добродетели стяжавши, на высоту небесную возлетела еси, блаженная Елено, яко голубица нетленная. 

Богородичен: Радуйся, во удел Себе Дивеево избравшая; радуйся, Заступницею места сего быти изволившая. Радуйся, Споручнице вечнаго спасения.

Седален, глас 4:
Красотою девственною преукрашена, невесто непорочная, преподобная мати Елено, в чертог Христов, радующися, возшла еси, идеже лицы Ангельстии и святых собори любовно тя сретоша и Сам Царь славы, возлюбленный твой Жених, призре на тя милостиво и увенча тя венцем безсмертия. Егоже моли, всеблаженная, не лишити и нас, земных и перстных, наследия Небеснаго.
Слава, и ныне, Богородичен, глас тойже:

Чистая Всенепорочная, и Неискусобрачная,/ Едина безлетнаго Сына и Слово Божие в лете рождшая,/ Того со всеми святыми моли,/ даровати нам очищение и велию милость.
Песнь 4
Ирмос: Услышах, Господи,/ смотрения Твоего таинство,/ разумех дела Твоя/ и прославих Твое Божество.

Кротостию и смирением Христу подобящися, источник избранный любве явилася еси, преподобная Елено. Помолися Господу, блаженная мати, да огнь Божественныя любве и в нас не угаснет.

Дары Христу принесла еси, чистое умерщвление удов, и труды воздержания, темже и прияла еси Небесное Царство и вечнующее наслаждение.
В Небесный чертог вселилася еси, преподобная Елено, невеста избранна бывши Вседержителю. Темже и благодать от Него прияла еси исцеления струи источати и страстная течения изсушати.
Богородичен: Радуйся, теплая Ходатаице о обители Твоей; радуйся, милость Сына Твоего до скончания века месту сему обещавшая. Радуйся, Радосте душ и телес наших.

Песнь 5

Ирмос: Утренююще, вопием Ти:/ Господи, спаси ны,/ Ты бо еси Бог наш,/ разве Тебе, иного не вемы.

Стезю тесную прошедши в пощении, к широте приспела еси райстей, Елено всечестная.
Монашескаго чина украшение и обители Дивеевския слава ты явилася еси, Елено преподобная.

Ангельскому житию подражающи, псалмопение Богу непрестанно возносила еси, богоблаженная мати. Помози и нам чистым сердцем песнь Ему воспевати.

Богородичен: Радуйся, Дево, яко благословением Твоим осени Дивеево сила Вышняго; радуйся, яко обитель Твоя наполнися подвизающимися. Радуйся, яко просия зде множество преподобных, молящихся о спасении душ наших.

Песнь 6

Ирмос: Ризу мне подаждь светлу,/ одеяйся светом, яко ризою,/ Многомилостиве Христе Боже наш.

Добрыми делы и словесы евангельския заповеди хранящи, образу Спасову навыкла еси благоговейне покланятися, блаженная мати Елено.
Любве Господни подражающи, богатно ближним послужила еси, заповедь Христову совершенне исполнивши.
Облак тя Христос показа, мати Елено, дождь живоносный источаяй, верою просящим у тебе помощи и заступления.

Богородичен: Радуйся, яко наследие Твое присно призираеши; радуйся, яко благодати и милости Своея нас сподобляеши. Радуйся, благословение Сына Твоего на нас Низводящая.

Кондак, глас 5:
В монашестве благочестно поживши/ и в юных летех путь свой скончавши,/ послушанием, постом и молитвою непрестанною/ к сретению Жениха себе предуготовившая,/ богомудрая Елено, молим тя:/ от бед избави нас/ твоими молитвами, блаженная.

                                                      Икос:
Струи мне слова даждь, Боже мой,/ и источник благочиния сотвори мой ум,/ и благослови язык мой, да воспою Твою агницу, юже венчал еси благостию Твоею;/ аще бо Сам не даси ми слова достойнаго, како принесу дар нищий, богатней в словесех и деяниих!/ Темже подаждь ми силу, исповедати ея подвиги,/ безплотнаго врага победившую и Царствия Небеснаго достигшую.

Песнь 7

Ирмос: Отроцы еврейстии в пещи/ попраша пламень дерзновенно/ и на росу огнь преложиша, вопиюще:/ благословен еси, Господи Боже, во веки.

О доброте тлеющей, преподобная, небрегла еси, смотряющи тамо сущая воздаяния и свет, и славу Божию нестареющуюся и красоту, и божественное селение.

Мир тлеющий пременила еси премирным нестареющим животом и временную пищу пребывающим существом, плотскаго же обручника Небесным Женихом.
Разум боголюбив стяжала еси, Елено славная, во плоти сущи, ангелом уподобилася еси, любовию взывающи: благословен еси, Господи Боже, во веки.
Богородичен: Радуйся, всяких даров рабом Твоим Всещедрая Подательнице; радуйся, во брани и болезнех, и трудех их премилосердая Утешительнице. Радуйся, надеждо и спасение душ наших.

Песнь 8

Ирмос: Богоглаголивии отроцы, в пещи/ со огнем пламень попирающе, пояху:/ благословите, дела Господня, Господа.

Украшена сиянием чистоты и чистым житием просвещена, мати Елено, предстоиши Жениху твоему, Христу Богу нашему, поющи: благословите Господа во веки.

Господа лицезрети сподобилася еси, преподобная Елено, видевши Его яко Огнь Неизреченный, и во Обители Небесныя прежде кончины Пречистою Девою введена была еси, зовущи: благословите Господа во веки.
Яко священная жертва и светлое приношение и кадило благоуханное принеслася еси, преподобная мати Елено, всех Владыце Христу Богу нашему, Егоже благословим во веки.
Богородичен: Радуйся, Хранительнице наша в настоящем веце; радуйся, Предстательнице и непостыдное упование в будущем. Радуйся, прилог всякаго зла от жребия Своего отражающая.
Песнь 9
Ирмос: Устрашися всяк слух/ неизреченна Божия снизхождения,/ яко Вышний волею сниде даже и до плоти,/ от девическаго чрева быв Человек./ Темже Пречистую Богородицу, вернии, величаем.

Возжелела еси доброту мысленную Жениха и чисто Того возлюбила еси, тепле вопиющи: да почию у Тебе и в Твоих светлостех наслаждуся, величающи Твою благость.

Разум просвещен, смирение и божественную кротость, веру несумненну, надежду и любовь, юже к Богу, стяжала еси, имиже Тому угодила еси, блаженная Елено.

Днесь людие собрашася хвалами возвеличити Господа, возвеличившаго твое святое торжество; в немже поминай нас, поминающих тя, предстоящи Христу Жениху твоему, преподобная Елено всечестная.

Богородичен: Песни благодарственныя приносим Ти, Мати Божия, яко спасаеши нас присно от всякаго обстояния, и питаеши, и о нас промышляеши, и молим Тя: Обителей Небесных по кончине нас сподоби.

Светилен:
Радуйся, обителе Дивеевская, заступницу имущи, просиявшую в тебе, Елену славную, еяже молитвами озари омраченная сердца наша, да во свете невечернем узрим Христа Бога нашего.
Слава, и ныне, праздника, или Богородичен:
Свет истинный рождшая, Богородице,/ помраченных нас тьмою греховною просвети/ и причастниками вечных благ соделай.
На хвалитех стихиры, глас 8.
Подобен: О, преславнаго чудесе:
О, преславнаго чудесе!/ Житие твое, преподобная мати Елено, чудно явися,/ воистину и кончина твоя чудесна,/ юже за повеление от старца Серафима прияла еси,/ познание истинныя любве показующи/ и исполнение совершеннаго послушания,/ понеже благодарение смиренно воздавала еси/ и упование на милосердие Бога возлагала еси./ Егоже моли даровати нам велию милость.
О, преславнаго чудесе!/ Егда Пречистая Всецарица Богородица/ показа ти Обители Небесныя/ и Царствия свет несказанный осия тя, всеблаженная,/ тогда молилася еси прилежно:/ Святая Игумение, обитель нашу не остави!/ Ныне же, в Чертозех Небесных пребывающи,/ моли Бога, преподобная Елено,/ даровати нам велию милость.

Дивных откровений славная причастница/ воистину явилася еси, преподобная Елено,/ внегда Господа, яко Огнь Неизреченный, узрела еси/ и Царицу Небесную и святых ангелов./ Ныне же с лики преподобных и праведных/ Престолу Божию предстоиши/ и славословие Святей Троице возносиши,/ Юже моли, блаженная мати,/ даровати нам велию милость. 
Днесь украшается светло обитель Дивеевская,/ сокровище многоценное имущи,/ раку святых мощей твоих,/ яже неоскудную благодать исцелений источает,/ темже песненными похвалами венчаем тя, зовущи:/ мати наша Елено, с преподобными Александрою и Марфою,/ вкупе же и с Серафимом богоблаженным/ молитеся Господу за обитель вашу земную,/ во спасение душ наших.
Слава, глас тойже:
Тихостию нрава украшена,/ тихаго пристанища достигла еси,/ преподобная мати Елено,/ ты бо, смиренномудрием сопротивных сетей избежавши,/ яко голубица чистая,/ святою душею на Небеса возлетела еси,/ идеже Христу предстоиши,/ Егоже моли спастися нам,/ почитающим святую память твою. 

И ныне, праздника, или Богородичен, глас тойже:

         Владычице, приими молитвы раб Твоих,/ и избави нас/ от всякия нужды и печали. 

На Литургии
Блаженны от канона, песни 3-я и 6-я, на 4. Прокимен, глас 4: Дивен Бог во святых Своих,/ Бог Израилев. Стих: В церквах благословите Бога, Господа от источник Израилевых. Апостол к Галатом, зачало 208. Аллилуиа, глас 1: Терпя, потерпех Господа, и внят ми и услыша молитву мою. Евангелие от Луки, зачало 33. Причастен: В память вечную будет праведник:  

Молитва
О, преславная мати, скорая наша помощнице и заступнице и неусыпная о нас молитвеннице! Предстояще раце мощей твоих и на сия со умилением, яко живей ти сущей, взирающе, молимся усердно: приими прошения наша и принеси я ко Престолу Милосердаго Отца Небеснаго, яко дерзновение многое к Нему имущая; испроси притекающим к тебе и всем православным христианом вечное спасение и временное благоденствие, на вся же благая дела и начинания щедрое благословение, и от всяких бед и скорбей скорое избавление. 
Ей, чадолюбивая мати наша! Тебе, предстоящей Престолу Божию, ведомы суть нужды наша духовныя и житейския; призри на нас матерним оком и твоими молитвами вся злая от нас отврати, паче же злых и богопротивных обычаев избави; утверди же во всех веры согласное ведение, взаимную любовь и единомыслие, да во всем житии нашем, словесы же и писании и делы, славится Всесвятое Имя Отца и Сына и Святаго Духа во веки веков. Аминь.

